
Avadhuta Upanishad

ಅವಧೂತೋಪನಿಷತ್

ಗೌಣಮುಖ್ಯಾವಧೂತಾಲಿಹೃದಯಾಂಬುಜವರ್ತಿಯತ್ .

ತತ್ತ್ರೈಪದಂ ಬ್ರಹ್ಮತತ್ತ್ವಂ ಸ್ವಮಾತ್ರಮವಶಿಷ್ಯತೇ ..

ಓಂ ಸಹ ನಾವವತು ..ಸಹ ನೌ ಭುನಕ್ತು ..ಸಹ ವೀರ್ಯಂ ಕರವಾವಹೈ ..
ತೇಜಸ್ವಿನಾವಧೀತಮಸ್ತು ಮಾ ವಿದ್ವಿಷಾವಹೈ ..
ಓಂ ಶಾಂತಿಃ ಶಾಂತಿಃ ಶಾಂತಿಃ ..
ಹರಿಃ ಓಂ ಅಥ ಹ ಸಾಂಕೃತಿರ್ಭಗವಂತಮವಧೂತಂ ದತ್ತಾತ್ರೇಯಂ
ಪರಿಸಮೇತ್ಯ ಪಪ್ರಚ್ಛ ಭಗವನ್ಕೋಽವಧೂತಸ್ಯ ಕಾ ಸ್ಥಿತಿಃ ಕಿಂ
ಲಕ್ಷ್ಮ ಕಿಂ ಸಂಸರಣಮಿತಿ . ತಂ ಹೋವಾಚ ಭಗವೋ ದತ್ತಾತ್ರೇಯಃ
ಪರಮಕಾರುಣಿಕಃ ..
ಅಕ್ಷರತ್ವಾದ್ವರೇಣ್ಯತ್ವಾದ್ಧೃತಸಂಸಾರಬಂಧನಾತ್ .

ತತ್ತ್ವಮಸ್ಯಾದಿಲಕ್ಷ್ಯತ್ವಾದವಧೂತ ಇತೀರ್ಯತೇ .. 1..

ಯೋ ವಿಲಂಘ್ಯಾಶ್ರಮಾನ್ವರ್ಣಾನಾತ್ಮನ್ಯೇವ ಸ್ಥಿತಃ ಸದಾ .

ಅತಿವರ್ಣಾಶ್ರಮೀಯೋಗೀ ಅವಧೂತಃ ಸ ಕಥ್ಯತೇ .. 2..

ತಸ್ಯ ಪ್ರಿಯಂ ಶಿರಃ ಕೃತ್ವಾ ಮೋದೋ ದಕ್ಷಿಣಪಕ್ಷಕಃ .
ಪ್ರಮೋದಉತ್ತರಃ ಪಕ್ಷ ಆನಂದೋ ಗೋಷ್ಪದಾಯತೇ .. 3..

ಗೋಪಾಲಸದೃಶಾಂ ಶೀರ್ಷೇ ನಾಪಿ ಮಧ್ಯೇ ನ ಚಾಪ್ಯಧಃ .
ಬ್ರಹ್ಮಪುಚ್ಛಂ ಪ್ರತಿಷ್ಠೇತಿ ಪುಚ್ಛಾಕಾರೇಣ ಕಾರಯೇತ್ .. 4..

ಏವಂ ಚತುಷ್ಪಥಂ ಕೃತ್ವಾ ತೇ ಯಾಂತಿ ಪರಮಾಂ ಗತಿಂ .

ನ ಕರ್ಮಣಾ ನ ಪ್ರಜಯಾ ಧನೇನ ತ್ಯಾಗೇನೈಕೇ ಅಮೃತತ್ವಮಾನಶುಃ .. 5..
ಸ್ವೈರಂ ಸ್ವೈರವಿಹರಣಂ ತತ್ಸಂಸರಣಂ .ಸಾಂಬರಾ ವಾ ದಿಗಂಬರಾ ವಾ .

ನ ತೇಷಾಂ ಧರ್ಮಾಧರ್ಮೌ ನ ಮೇಧ್ಯಾಮೇಧೌ .ಸದಾ
ಸಾಂಗ್ರಹಣ್ಯೇಷ್ಟ್ಯಾಶ್ವಮೇಧಮಂತಯಾಗಂಯಜತೇ .

ಸ ಮಹಾಮಖೋ ಮಹಾಯೋಗಃ . ಕೃತ್ಸ್ನಮೇತಚ್ಚಿತ್ರಂ ಕರ್ಮ.
ಸ್ವೈರಂ ನ ವಿಗಾಯೇತ್ತನ್ಮಹಾವ್ರತಂ .ನ ಸ ಮೂಢವಲ್ಲಿಪ್ಯತೇ .

ಯಥಾ ರವಿಃ ಸರ್ವರಸಾನ್ಪ್ರಭುಂಕ್ತೇ
ಹುತಾಶನಶ್ಚಾಪಿ ಹಿ ಸರ್ವಭಕ್ಷಃ .

ಅವಧೂತೋಪನಿಷತ್

ತಥೈವಯೋಗೀ ವಿಷಯಾನ್ಪ್ರಭುಂಕ್ತೇ
ನ ಲಿಪ್ಯತೇ ಪುಣ್ಯಪಾಪೈಶ್ಚ ಶುದ್ಧಃ .. 6..
ಆಪೂರ್ಯಮಾಣಮಚಲಪ್ರತಿಷ್ಠಂ
ಸಮುದ್ರಮಾಪಃ ಪ್ರವಿಶಂತಿಯದ್ವತ್ .

ತದ್ವತ್ಕಾಮಾಯಂ ಪ್ರವಿಶಂತಿ ಸರ್ವೇ
ಸ ಶಾಂತಿಮಾಪ್ನೋತಿ ನ ಕಾಮಕಾಮೀ .. 7..

ನ ನಿರೋಧೋ ನ ಚೋತ್ಪತ್ತಿರ್ನ ಬದ್ಧೋ ನ ಚ ಸಾಧಕಃ .
ನ ಮುಮುಕ್ಷುರ್ನ ವೈ ಮುಕ್ತ ಇತ್ಯೇಷಾ ಪರಮಾರ್ಥತಾ .. 8..

ಐಹಿಕಾಮುಷ್ಮಿಕವ್ರಾತಸಿದ್ಧೈ ಮುಕ್ತೇಶ್ಚ ಸಿದ್ಧಯೇ .

ಬಹುಕೃತ್ಯಂ ಪುರಾ ಸ್ಯಾನ್ಮೇ ತತ್ಸರ್ವಮಧುನಾ ಕೃತಂ .. 9..

ತದೇವ ಕೃತಕೃತ್ಯತ್ವಂ ಪ್ರತಿಯೋಗಿಪುರಃಸರಂ .

ಅನುಸಂದಧದೇವಾಯಮೇವಂ ತೃಪ್ಯತಿ ನಿತ್ಯಶಃ .. 10..
ದುಃಖಿನೋಽಜ್ಞಾಃ ಸಂಸರಂತು ಕಾಮಂ ಪುತ್ರಾದ್ಯಪೇಕ್ಷಯಾ .

ಪರಮಾನಂದಪೂರ್ಣೋಽಹಂ ಸಂಸರಾಮಿ ಕಿಮಿಚ್ಛಯಾ .. 11..

ಅನುತಿಷ್ಠಂತು ಕರ್ಮಾಣಿ ಪರಲೋಕಯಿಯಾಸವಃ .
ಸರ್ವಲೋಕಾತ್ಮಕಃ ಕಸ್ಮಾದನುತಿಷ್ಠಾಮಿ ಕಿಂ ಕಥಂ .. 12..

ವ್ಯಾಚಕ್ಷತಾಂ ತೇ ಶಾಸ್ತ್ರಾಣಿ ವೇದಾನಧ್ಯಾಪಯಂತು ವಾ .

ಯೇಽತ್ರಾಧಿಕಾರಿಣೋ ಮೇ ತು ನಾಧಿಕಾರೋಽಕ್ರಿಯತ್ವತಃ .. 13..
ನಿದ್ರಾಭಿಕ್ಷೇ ಸ್ನಾನಶೌಚೇ ನೇಚ್ಛಾಮಿ ನ ಕರೋಮಿ ಚ .

ದ್ರಷ್ಟಾರಶ್ಚೇತ್ಕಲ್ಪಯಂತು ಕಿಂ ಮೇ ಸ್ಯಾದನ್ಯಕಲ್ಪನಾತ್ .. 14..

ಗುಂಜಾಪುಂಜಾದಿ ದಹ್ಯೇತ ನಾನ್ಯಾರೋಪಿತವಹ್ನಿನಾ .

ನಾನ್ಯಾರೋಪಿತಸಂಸಾರಧರ್ಮಾ ನೈವಮಹಂ ಭಜೇ .. 15..

ಶೃಣ್ವಂತ್ವಜ್ಞಾತತತ್ತ್ವಾಸ್ತೇ ಜಾನನ್ಕಸ್ಮಾಂಛೃಣೋಮ್ಯಹಂ .

ಮನ್ಯಂತಾಂ ಸಂಶಯಾಪನ್ನಾ ನ ಮನ್ಯೇಽಹಮಸಂಶಯಃ .. 16..
ವಿಪರ್ಯಸ್ತೋ ನಿದಿಧ್ಯಾಸೇ ಕಿಂ ಧ್ಯಾನಮವಿಪರ್ಯಯೇ .

ದೇಹಾತ್ಮತ್ವವಿಪರ್ಯಾಸಂ ನ ಕದಾಚಿದ್ಭಜಾಮ್ಯಹಂ .. 17..

ಅಹಂ ಮನುಷ್ಯ ಇತ್ಯಾದಿವ್ಯವಹಾರೋ ವಿನಾಪ್ಯಮುಂ .

ವಿಪರ್ಯಾಸಂ ಚಿರಾಭ್ಯಸ್ತವಾಸನಾತೋಽವಕಲ್ಪತೇ .. 18..

ಆರಬ್ಧಕರ್ಮಣಿ ಕ್ಷೀಣೇ ವ್ಯವಹಾರೋ ನಿವರ್ತತೇ .

ಕರ್ಮಕ್ಷಯೇ ತ್ವಸೌ ನೈವ ಶಾಮೇದ್ಧ್ಯಾನಸಹಸ್ರತಃ .. 19..
ವಿರಲತ್ವಂ ವ್ಯವಹೃತೇರಿಷ್ಟಂ ಚೇದ್ಧ್ಯಾನಮಸ್ತು ತೇ .

ಬಾಧಿಕರ್ಮವ್ಯವಹೃತಿಂ ಪಶ್ಯಂಧ್ಯಾಯಾಮ್ಯಹಂ ಕುತಃ .. 20..

ವಿಕ್ಷೇಪೋ ನಾಸ್ತಿ ಯಸ್ಮಾನ್ಮೇ ನ ಸಮಾಧಿಸ್ತತೋ ಮಮ .

ವಿಕ್ಷೇಪೋ ವಾ ಸಮಾಧಿರ್ವಾ ಮನಸಃ ಸ್ಯಾದ್ವಿಕಾರಿಣಃ .
ನಿತ್ಯಾನುಭವರೂಪಸ್ಯ ಕೋ ಮೇಽತ್ರಾನುಭವಃ ಪೃಥಕ್ .. 21..

ಕೃತಂ ಕೃತ್ಯಂ ಪ್ರಾಪಣೀಯಂ ಪ್ರಾಪ್ತಮಿತ್ಯೇವ ನಿತ್ಯಶಃ .
ವ್ಯವಹಾರೋ ಲೌಕಿಕೋ ವಾ ಶಾಸ್ತ್ರೀಯೋ ವಾನ್ಯಥಾಪಿ ವಾ .

ಮಮಾಕರ್ತುರಲೇಪಸ್ಯ ಯಥಾರಬ್ಧಂ ಪ್ರವರ್ತತಾಂ .. 22..

ಅಥವಾ ಕೃತಕೃತ್ಯೇಽಪಿ ಲೋಕಾನುಗ್ರಹಕಾಮ್ಯಯಾ .

ಶಾಸ್ತ್ರೀಯೇಣೈವ ಮಾರ್ಗೇನ ವರ್ತೇಽಹಂ ಮಮ ಕಾ ಕ್ಷತಿಃ .. 23..
ದೇವಾರ್ಚನಸ್ನಾನಶೌಚಭಿಕ್ಷಾದೌ ವರ್ತತಾಂ ವಪುಃ .
ತಾರಂ ಜಪತು ವಾಕ್ತದ್ವತ್ಪಠತ್ವಾಮ್ನಾಯಮಸ್ತಕಂ .. 24..

ವಿಷ್ಣುಂ ಧ್ಯಾಯತು ಧೀರ್ಯದ್ವಾ ಬ್ರಹ್ಮಾನಂದೇ ವಿಲೀಯತಾಂ .

ಸಾಕ್ಷ್ಯಹಂ ಕಿಂಚಿದಪ್ಯತ್ರ ನ ಕುರ್ವೇ ನಾಪಿ ಕಾರಯೇ .. 25..

ಕೃತಕೃತ್ಯತಯಾ ತೃಪ್ತಃ ಪ್ರಾಪ್ತಪ್ರಾಪ್ಯತಯಾ ಪುನಃ .
ತೃಪ್ಯನ್ನೇವಂ ಸ್ವಮನಸಾ ಮನ್ಯತೇಸೌ ನಿರಂತರಂ .. 26..

ಧನ್ಯೋಽಹಂ ಧನ್ಯೋಽಹಂ ನಿತ್ಯಂ ಸ್ವಾತ್ಮಾನಮಂಜಸಾ ವೇದ್ಮಿ .
ಧನ್ಯೋಽಹಂ ಧನ್ಯೋಽಹಂ ಬ್ರಹ್ಮಾನಂದೋ ವಿಭಾತಿ ಮೇ ಸ್ಪಷ್ಟಂ .. 27..

ಧನ್ಯೋಽಹಂ ಧನ್ಯೋಽಹಂ ದುಃಖಂ ಸಾಂಸಾರಿಕಂ ನ ವೀಕ್ಷೇಽದ್ಯ .
ಧನ್ಯೋಽಹಂ ಧನ್ಯೋಽಹಂ ಸ್ವಸ್ಯಾಜ್ಞಾನಂ ಪಲಾಯಿತಂ ಕ್ವಾಪಿ .. 28..

ಧನ್ಯೋಽಹಂ ಧನ್ಯೋಽಹಂ ಕರ್ತವ್ಯಂ ಮೇ ನ ವಿದ್ಯತೇ ಕಿಂಚಿತ್ .

ಧನ್ಯೋಽಹಂ ಧನ್ಯೋಽಹಂ ಪ್ರಾಪ್ತವ್ಯಂ ಸರ್ವಮತ್ರ ಸಂಪನ್ನಂ .. 29..

ಧನ್ಯೋಽಹಂ ಧನ್ಯೋಽಹಂ ತೃಪ್ತೇರ್ಮೇ ಕೋಪಮಾ ಭವೇಲ್ಲೋಕೇ .

ಧನ್ಯೋಽಹಂ ಧನ್ಯೋಽಹಂ ಧನ್ಯೋ ಧನ್ಯಃ ಪುನಃ ಪುನರ್ಧನ್ಯಃ .. 30..
ಅಹೋ ಪುಣ್ಯಮಹೋ ಪುಣ್ಯಂ ಫಲಿತಂ ಫಲಿತಂ ದೃಢಂ .

ಅಸ್ಯ ಪುಣ್ಯಸ್ಯ ಸಂಪತ್ತೇರಹೋ ವಯಮಹೋ ವಯಂ .. 31..

ಅಹೋ ಜ್ಞಾನಮಹೋ ಜ್ಞಾನಮಹೋ ಸುಖಮಹೋ ಸುಖಂ .

ಅಹೋ ಶಾಸ್ತ್ರಮಹೋ ಶಾಸ್ತ್ರಮಹೋ ಗುರುರಹೋ ಗುರುಃ .. 32..
ಇತಿಯಇದಮಧೀತೇ ಸೋಽಪಿ ಕೃತಕೃತ್ಯೋ ಭವತಿ .ಸುರಾಪಾನಾತ್ಪೂತೋ ಭವತಿ
.

ಸ್ವರ್ಣಸ್ತೇಯಾತ್ಪೂತೋ ಭವತಿ .ಬ್ರಹ್ಮಹತ್ಯಾತ್ಪೂತೋ ಭವತಿ .

ಕೃತ್ಯಾಕೃತ್ಯಾತ್ಪೂತೋ ಭವತಿ .ಏವಂ ವಿದಿತ್ವಾ ಸ್ವೇಚ್ಛಾಚಾರಪರೋ
ಭೂಯಾದೋಂಸತ್ಯಮಿತ್ಯುಪನಿಷತ್ ..

ಓಂ ಸಹ ನಾವವತು ..ಸಹ ನೌ ಭುನಕ್ತು ..ಸಹ ವೀರ್ಯಂ ಕರವಾವಹೈ ..

ತೇಜಸ್ವಿನಾವಧೀತಮಸ್ತು ಮಾ ವಿದ್ವಿಷಾವಹೈ ..
ಓಂ ಶಾಂತಿಃ ಶಾಂತಿಃ ಶಾಂತಿಃ ..
ಇತ್ಯವಧೂತೋಪನಿಷತ್ಸಮಾಪ್ತಾ ..

